
Komentar na predloženi dokument «Strategije razvoja sistema javnih nabavki za period 2010-2015 godina» 

· Strategija za povećanje korupcije –
Poštovana i cijenjena gospodo novinari, ovom prilikom Vam se izvinjavamo što nismo bili u mogućnosti u posljednjih 15-ak dana, da zbog uobičajene netransparentnosti, a i raznih opstrukcija u pribavljanju dokumenta «Strategija razvoja sistema javnih nabavki u BiH za period 2010.-2015. godina», kojeg je sačinila Agencija za javne nabavke i 28.juna uputila Savjetu/Vijeću ministara BiH, damo svoje mišljenje pa to činimo sada. Prije svega, zahvaljujem Vam se na otkrivanju ovog dokumenta, kojeg je autor očito uspješno skrivao od javnosti, pa i od poslovnog i nevladinog sektora, netražeći od njih mišljenje u fazi pripreme prijedloga, što je, kako se navodi praktikovano obraćanjem svim institucijama, koje su direktno ili indirektno uključene u problematiku javnih nabavki u BiH. Veoma je indikativno i zabrinjavajuće da su od brojnih institucija samo Direkcija za evropske integracije, Ministarstvo za finansije i trezor i Ured za zakonodavstvo Savjeta/Vijeće ministara dali uglavnom pozitivna mišljenja osvrtanjem isključivo samo na osnovne ciljeve jedinstvenog sistema javne nabavke iz uvodnog dijela dokumenta, koji inače sa prilogom Smijernica i preporuka za provođenje zakonskih, tehničkih i organizacionih zahtjeva za elektronske javne nabavke ima 43 strane, ali bez mišljenja ili komentara o raznovrsno tretiranoj problematici, a pogotovo o pitanju borbe protiv korupcije, kojom se inače na neprimjeren način bavi dokument Strategije.  Ova Strategija se ujedno osvrće na unapređenje tehničkog aspekta javnih nabavki, predviđenog Strategijom borbe protiv korupcije, dok se sistemski uzroci korupcije uopšte ne tretiraju.
Prije nego pristupimo komentarisanju segmenta korupcije, sadržanog u dokumentu, moramo da ukažemo na površnost, nezainteresovanost, pa i apsolutno ignorantski odnos ključnih institucija sistema prema istom i neželje da se na odgovorniji način pozabave problematikom javnih nabavki, u kojoj se godišnje zbog korupcije u privatne džepove odlije više od 400 miliona KM. Ovo tim više, jer je istovjetna slika već viđena u drugoj polovini 2008. godine, prilikom javne rasprave o Prijedlogu novog Zakona o javnim nabavkama BiH (ZJN-a), kada je jedino Udruženje građana «Tender» u BiH dalo konkretne pisane primjedbe i prijedloge, ali kreator Zakona nije našao za shodno da ih uobziri, jer su imali isključivo antikoruptivni karakter i kao takvi bili su neprihvatljivi, kao što je bio i sam predloženi Zakon, koji na sreću poreskih obveznika, 24.07.2009. godine nije prošao u Parlamentarnoj skupštini BiH. 

UG «Tender» kao nevladina organizacija u okviru uloge civilnog društva na planu jačanja pravne države i demokratizacije ukupnih društvenih odnosa, odlučno pozdravlja i podržava svaki napor institucija koje nude primjerena rješenja, bilo na normativnom ili institucionalnom planu da se stanje u segmentu javnih nabavki unaprijedi i smanji korupcija, ali i doprinoseći svojom konkretnom aktivnošću i djelovanjem ostvarivanju toga cilja, čineći to i ovim nužnim kritičkim osvrtom. Javnost u BiH mora uporno da postavlja  pitanja najodgovornijim političkim faktorima u zemlji, zašto nadležne institucije ne rade odgovorno svoj posao ili su im i u ovom slučaju date instrukcije da ćute i ne talasaju o korupciji biračko tijelo u vrijeme predizborne kampanje, jer kako narodu objasniti razloge što se BiH nalazi u vrhu ljestvice najkorumpiranijih zemalja u svijetu i da se antikorupciono tijelo na nivou države godinama ne može konstituisati i ako je to predstavljalo prepreku za dobijanje bezviznog režima. Mada je u mnogome prisutno i mišljenje da je korupcija u javnim nabavkama, jedini kohezioni faktor vladajućih oligarhija, koju treba što više staviti u stranu da bi se moglo razmahati nacionalističkim i drugim argumentima, koji mogu da obezbijede više glasova, a kada se dobiju izbori onda će se nastaviti po starom korumpiranom receptu, što se u dokumentu Strategija zdušno i zagovara. Autor dokumenta iz ciljeva jedinstvenog sistema javnih nabavki, datih u uvodu dokumenta, namjerno izostavlja ključne formulacije i riječi koje čine svrhu i suštinu predmeta javne nabavke iz Člana 1 aktuelnog ZJN-a, kao što su: «najefikasniji način korištenja javnih sredstava»; «pravedna i aktivna konkurencija» i «nediskriminacija ponuđača», što predstavlja jedinu osnovu za pokretanje disciplisnke i kriviče odgovornosti i izricanje novčanih kazni protiv neodgovornih službenih lica u ugovornim organima. Navedeno, svjesno izostavljanje bitnih antikoruptivnih parametera jasno ukazuje na utiranje puteva za smanjenje odgovornosti, a time i mogućnosti za nužno efikasnijom borbom protiv korupcije u javnim nabavkama.
Gotovo je nevjerovatno da za pet godina svog istraživačkog, analitičkog, normativnog i kreativnog rada, uključujući i dvogodišnje iskustvo u monitoringu provođenja javnih nabavki, na čemu, kako se navodi od ukupno 19 zaposlenih, radi 10 stručnih radnika, Agencija ne uočava suštinske razloge, koji iz godine u godinu omogućavaju i unapređuju korupciju. Da zlo bude još veće, svi napori stručne javnosti, ponuđača, posebno glavnih revizora, UG «Tendera» i nevladinih organizacija da se normativnim izmjenama začepe koruptivne rupe u Zakonu i obezbijede efikasniji i nužno odgovorniji odnosi nadležnih institucija, posebno Kancelarije/Ureda za razmatranje žalbi, Agencija uporno ignoriše bez da iznosi bilo kakvo značajno stručno mišljenje ili komentar. Mi u Udruženju smatramo da se ne radi o nerazumijevanju problema, već o provođenju naloga neformalnih centara moći, u čijem je interesu zaštita korumpiranih pojedinaca, koje su na položaj dovele njihove partije i od čega svi imaju, itekako materijalnu korist. Bilo bi prevashodno korisno, da se antikorupcioni prijedlozi i konkretna rješenja koja nudi UG «Tender», o čemu su delegati u Parlamentarnoj skupštini, pa i javnost, djelimično upoznati, kao i prijedlozi kontrolnih i drugih organa i institucija o brojnim spornim pitanjima, koja omogućuju korupciju, javno, putem „okruglih stolova“ ili „TV debata“ rasprave i usaglase i kao obavezne norme ponašanja ugrade u Zakon ili podzakonska akta. Primjera radi, u novom Zakonu o javnim nabavkama Republike Srbije u 52 člana, a Zakona Republike Hrvatske u 11 članova, utvrđena je odgovornost za ugovorne organe i najodgovornije pojedince u istima sa predviđenim konkretnim novčanim iznosima koji dostižu u Republici Srbiji 20.000 KM a u Republici hrvatskoj čak 270.000 KM, što je nesumnjivo najefikasnija antikoruptivna mjera, dok u našem Zakonu sva odgovornost je u jednom članu, koji se odnosi na obaveznost poštivanja suštine samog Zakona iz Člana 1., ali se ona od strane Kancelarije/Ureda praktično ne primjenjuje, i ako je najviši iznos novčane kazne 4.000 KM. To najbolje potvrđuje podatak da od 756 donesenih rješenja u 2009. godini u korist diskriminisanih i oštećenih ponuđača u postupcima provođenja javnih nabavki, niko od odgovornih u ugovornim organima nije ni disciplinski ni krivično odgovarao, a izrečena je je samo jedna novčana kazna u iznosu od 1.000 KM, dok istovremeno niko od ponuđača nije bio obeštećen. Takav tolerantan i u suštini nezakonit odnos Kancelarije/Ureda ne samo da ohrabruje postojeće, već najdirektnije podstiče i nove pojedince na korupciju. Više nego očito da je drugostepeni kontrolni organ od početka svoga neefikasnog rada pod snažnim uticajem neformalnih grupa, što potvrđuje i podatak da već 4 godine na vlastitoj odnosno zajedničkoj web stranici sa Agencijom ne objavljuje donesena rješenja, što mu je obaveza, prikrivajući tako od javnosti ugovorne organe i imena najodgovornijih u istima, kao i nedogovorne ponuđače koji učestvuju u koruptivnim dilovima. 
U Strategiji se u rezultate uspješne normativne dogradnje navodi i podizanje cenzusa za Direktne sporazume i Konkurentske zahtjeve sa 30.000 na 50.000 KM za nabavke roba i usluga i sa 50.000 na 80.000 KM za izvođnje radova, bez bilo kakvog kritičkog osvrta na koruptivnu primjenu i štetnost istih po budžetska sredstva, pogotovo što su mnoge veće javne nabavke razdjeljivane i sve češće se provode bez javnog oglašavanja, dakle tajno sa dobavljačima po vlastitom izboru i dogovorenim cijenama. Poređenja radi, u Republici Srbiji, sve nabavke veće od 5.000 KM, a u Republici Hrvatskoj veće od 19.000 KM moraju biti javno oglašene. Imajući u vidu brojne dokazane zloupotrebe od primjene navedenog cenzusa i pozitivna iskustva susjeda, pitamo zašto Agencija ne razmišlja u tom pravcu, kao veoma značajnom mehanizmu za moguće smanjenje korupcije u narednom periodu.

U predloženoj Strategiji, što je za ne povjerovati, suštinu borbe protiv korupcije, umjesto proširivanja i pooštravanja mjera odgovornosti i dosljednje primjene istih protiv prekršioca, što su učinile druge zemlje u tranziciji, Agencija isključivo vidi u podizanju javne svijesti, obrazovanju, osposobljavnju i jačanju administrativnih kapaciteta. U istoriji razvoja ljudskog društva je poznato da metod socijalista-utopista, umoljavanja bogatih buržuja da se odreknu bogatstva u korist gradske sirotinje pokazalo kao neefikasan, pa pitamo gospodu iz Agencije,  kojim to metodom i sredstvima misli da ubijedi pojedince, sklone korupciji, da se odreknu korupcije ili osposobljavanjem službenika zaduženih za javne nabavke, a to su uglavnom dipl. pravnici da obezbijedi njihovu odgovornu i dosljednu primjenu odredbi ZJN-a. Naša saznanja na osnovu analiza na počinjenim nezakonitostima i učestalosti ponavljanja istih u pojedinim ugovornim organima jasno govore da su destruktivna ponašanja najprisutnija upravo u onim sredinama u kojima je bilo i više polaznika raznih kurseva i seminara osposobljavanja za uspješno provođenje javnih nabavki. Dakle, nije riječ da pojedinci ili službe ne znaju tumačiti ispravno odredbe Zakona i primjenu istog, jer su iste upozoravane i putem prigovora od strane oštećenih ponuđača, a i kasnije od Kancelarije/Ureda putem donesenih rješenja, ali isti to nisu prihvatali ni provodili, pa odgovor na pitanje kako je to moguće, isključivo leži u neodgovornom korumpiranom odnosu rukovodnog kadra, koji u ovakvoj nepravnoj državi odgovoran samo sudu svoje partije, pa upravo tu praksu u narednom petogodišnjem periodu Agencija ima očito zadatak da potpomogne i unaprijedi. Ujedno pitamo Agenciju u novoj zamišljenoj ulozi, vaspitno-obrazovne institucije, kako niko ne nalazi za shodno da osposobljava građane o primjeni npr. novog Zakona o saobraćaju, u kom su mjere odgovornosti za prekršioce značajno pooštrene, a statistika kaže da se broj prekršaja značajno smanjio zahvaljujući samo tome što se radi o novcu građana, a ne o krčmenju „Alajbegove slame“, što u mnogome predstavljaju sredstva u budžetima, namijenjena za javne nabavke. Stoga još jednom ukazujemo Agenciji i svim najrelevantnijim faktorima u državi da se korupcija u javnim nabavkama jedino efikasno može suzbiti pooštravanjem i proširivanjem mjera odgovornosti, prije svega izricanjem novčanih kazni neodgovornim pojedincima u ugovornim organima koji ne poštuju odredbe ZJN-a, ali i ponuđačima koji daju lažne podatke u svojim ponudama i koji ne poštuju potpisane ugovore. 
Zalaganjem u predloženoj Strategiji za okrupljavanjem javnih nabavki, objedinjavanjem dakle više nabavki od srodnih subjekata, kao efikasnijoj i ekonomski racionalnijoj mjeri, Udruženje smatra neprihvatljivim sa društveno – socijalnog aspekta ali još više objektivne mogućnosti veće korupcije nabavljanjem roba, usluga i radova od isključivo velikih dobavljača po većim dogovorenim cijenama zbog neminovnog smanjenja konkurencije, do koje će doći zloupotrebama kriterija kvalifikacije ponuđača. Uspostavljanjem „dilova“ na višem nivou, doprinjeće se smanjenju broja prigovora i žalbi od strane malih i srednjih ponuđača kojima će faktički  učešće u javnim nabavkama zloupotrebom raznih kriterija biti onemogućeno jer isti neće moći ispuniti tražene specifične uslove, njih se ovom Strategijom, kao remetilačkim faktorom očito treba riješiti, jer oni nemaju dovoljno novca da kupuju pojedine sve korumpiranije rukovodioce, jer mnogi od njih se bore da prežive poslujući sa samo 5% razlike u proizvodnji odnosno nabavnoj cijeni robe. Pitamo najodgovornije u ovoj državi treba li im i to uzeti, zarad interesa velikih, kojima visina cijena u ponudama nije bitna, kao ni ušteda u racionalnom i odgovornom provođenju javnih nabavki, jer u ovo vrijeme kvaziliberalnog kapitalizma usta velikim ribama treba što više otvoriti.
Dosadašnje bavljenje Agencije monitorinzima u skladu sa Pravilnikom o monitoringu postupaka javnih nabavki i zalaganjem za proširivanje istog posebno na praćenje rješenja URŽ/KRŽ je krajnje neproduktivno i predstavlja čisti larpluralizam, a mnogi u Udruženju kažu mazohizam, jer je krajnji rezultat višemjesečnih ubjeđivanja odgovornih u ugovornom organu da ispoštuju odredbe Zakona, samo stavljanje imena na web stranicu Agencije, dakle krajnje besmisleno dodvoravanje korumpiranim pojedincima. Udruženje, a i glavni revizori kao i mnogi odgovorni i dobronamjerni pojedinci koji su upućeni u problematiku javnih nabavki, smatraju da bi neuporedivo najkorisnija uloga Agencije trebala biti u «preventivnim monitorinzima», dakle vršenjem kontrole na usklađenosti tenderskih dokumentacija ugovornih organa sa odredbama ZJN-a i podzakonskih akata, jer se jedino time mogu obezbijediti apsolutno veća transparentnost i efikasnost u provođenju postupaka, nadležne službe bi bile osposobljavane na konkretnim primjerima nepoštivanja odredbi ZJN-a, pa bi se rjeđe ponavaljale iste greške, a nebi bilo potrebe za mnogim prigovorima ponuđača,  smanjio bi se i broj žalbi Uredu/Kancelariji, istovremeno apsolutno bi se obezbjedio viši nivo ukupne odgovornosti svih učesnika. Drugo vršenje monitoringa od strane Agencije jedino ima smisla i opravdanja pri praćenju realizacije potpisanih ugovora, kada se korupcija upravo odvija u praksi, ali ne samo putem „pilot projekta“, što se zagovara u dokumentu Strategije, već prije svega u svim onim ugovornim organima na koje se žale ponuđači. Navedena dva monitoringa jedino u ovoj državi povremeno radi UG «Tender» i samo putem njih se mogu vidjeti konkretni putevi i načini nepoštivanja odredbi Zakona i zloupotreba ugovora, koje putem korupcije nepotrebno odnose novac ugovornih organa. 
Od svih nastojanja Agencije da strategiju borbe protiv korupcije, da približno potreban značaj, posebna opasnost i besmislenost je izražena u stavu, citiramo »URŽ i u narednom periodu treba da izbjegava izricanje novčane kazne, a naročito u slučajevima kada je već donio odluku». Ovakav u suštini koruptivni stav Agencije jasno govori o opredjeljenju vladajućih struktura da se mehanizmi korupcije i dalje usavršavaju kako bi istu učinili legalnom, što je bio očito, možda samo privremeno propao pokušaj u nedonesenom Zakonu, u kome mehanizama pravne zaštite i odgovornosti za prekršioce faktički nije ni bilo. Ogovorna stručna javnost i Udruženje „Tender“ mjesto i ulogu Agencije kao kreativne institucije u funkciji borbe protiv korupcije, prevashono vide u kontinuiranom i potpunijem praćenju, identifikovanju i stručnom ukazivanju na nezaknite radnje i ponašanja u ugovornim organima i ponuđačima, ali i dosljednosti u efikasnoj primjeni Zakona u radu kontrolnih organa, dakle osnovno antikoruptivno djelovanje Agencije moralo bi biti usmjereno na stalno bodrenje i aktiviranje svih relevantnih, a naročito kontrolnih mehanizama, pravovremenim i upornim podsticanjem njihove veće efikasnosti, kako bi se beskompromisno obezbjeđivalo da korupcija u javnim nabavkama bude što manje isplativa.
Šta će o predloženom dokumentu reći u Evropskoj uniji i susjednim zemljama, vidjećemo, oni nažalost ni o čemu ne odlučuju, ali znajući nas i nemogućnosti da se mačke odreknu mjauka, možemo samo poreskim obevznicima da unaprijed izjavimo saučešće, a neformalnom koruptivnom lobiju čestitamo. Ovakav kvarni mentalni sklop mnogih najodgovonijih u društvu nikakvi izbori ne mogu promijeniti, očito moraće se  čekati da stasa nova generacija,  pa rastite djeco i ne tražite uzore u sadašnjim političarima!

